
Kur Edon Shileku vendosi të hyjë në spektaklin televiziv Big Brother Kosova si “Victoria”, ai kishte një synim: “me 

thy rregulla, me fol për tema që s’janë folë kurrë në publik”. Victoria duhej të ishte një figurë e guximshme, simbol 

i pranimit dhe lirisë, një shkundje për publikun që rrallë ballafaqohet me identitete queer në prime‐time televiziv. 

Patjetër që as jashtë prime! Por bashkë me kamerat u ndez edhe urrejtja.  Babai i tij, që nuk e dinte se si do të 

paraqitej i biri në spektakël, përjetoi një tronditje aq të thellë sa që përfundoi në spital. Edoni tregon se më vonë, 

kur i ati e pa të plotë pjesëmarrjen e tij, “e kuptoi kush jam unë, përtej Victorias”. Por, plagët e para mbetën të 

hapura…



Pas daljes nga programi, Edoni u përball me një realitet brutal jashtë ekranit. “Më kanë ndjekë në rrugë, më kanë 

gjujtë me shishe, më kanë përcjellë në taksi për me më rrehë. Kam qenë i izoluar, shumë i lodhur, i thyer. S’kam 

dashur me dalë prej shtëpisë”, vazhdon rrëfimin ai. Rrëfim ky i trishtë që nuk dallon shumë nga të tjerët që e 

përcjellin komunitetin queer në Kosovë.



Në rrjetet sociale, fytyra e tij u bë terren për urrejtje. Komentet nisnin me  talljet e vazhdonin deri te thirrjet për 

dhunë, ndërkohë mediat që do të duhej të ishin ura e komunikimit të mirëfilltë me publikun, u shndërruan në 

zmadhuese të keqkuptimeve.



“Plot lajme kanë qenë shumë poshtëruese e të pavërteta”, thotë ai. “M’i kanë transformu fjalët vetëm për 

klikime. Kjo më ka dëmtu shumë dhe më ka shtjerrë komplet energjinë”. Në vend të mbështetjes, Edoni u la 

vetëm, në heshtje me dhembjen e tij. “Kam pas shumë nevojë që dikush të më tregonte që e sheh dhimbjen 

time”, thotë Edoni. “Jam falënderues për forcën qe e kam dhe qe nuk i kam dhanë fund jetës time”, rrëfen ai.



Ky rrëfim tregon jo vetëm për një sulm individual, por për një mekanizëm sistemik ku hapësira online 

shndërrohet në arenë ku individi ekspozohet dhe pastaj sulmohet, ku urrejtja, përveçse individuale, bëhet 

publikisht e konsumueshme.

Urrejtja është e dokumentueshme, jo veç personale

Përtej përvojës personale, dezinformimi, gjuha e urrejtjes dhe polarizimi nuk janë abstrakte. Hulumtimet në 

Kosovë tregojnë se ato janë të lidhur ngushtë me njëra-tjetrën. 



Një raport i National Democratic Institute (NDI) për “Çrregullimet e Informacionit në Kosovë 2023”, tregon se 

prej 4,859 artikujve të monitoruar, 996 përmbanin “informacione të çrregullta”, shpesh të bazuara në burime 

anonime ose tituj manipulues. 



Në të njëjtën linjë, Qendra Kosovare për Studime të Sigurisë (KCSS) në raportin How Disinformation Target and 

Affect Interethnic Relations in Kosovo thekson se fushatat e dezinformimit shpesh përdorin ndasitë ekzistuese 

shoqërore dhe perceptimin e ulët ndaj institucioneve për të përhapur frikë dhe mosbesim. 



Ky mekanizëm është i ngjashëm me mënyrën si media dhe rrjete sociale trajtojnë figurat queer, duke i vendosur 

në qendër të vëmendjes për ta ekspozuar, jo për t’i kuptuar.



Sipas një raporti të monitorimit të gjuhës së urrejtjes nga Reporting Diversity Network, gjatë periudhës tetor 

2020 - prill 2022, 46.5% e diskurseve urrejtëse në mediat në Kosovë ishin kundër etnicitetit, 22.5% kundër 

komunitetit LGBTQ+, dhe 21.1% kundër gjinisë. Kjo e bën Kosovën ndër vendet me përqindje të lartë të gjuhës së 

urrejtjes që ka si objekt shënjestrimi identitetin gjinor dhe seksualitetin.



Në një raport të Kosovo 2.0 për gjuhën e urrejtjes në hapësirën publike (2023), janë dokumentuar 112 raste të 

rasteve të gjuhës së urrejtjes dhe nxitjeve për dhunë në media dhe rrjete sociale gjatë një viti të vetëm, ku 

përmbajtjet lidhur me komunitetin LGBTIQ+ zinin pjesën më të madhe të incidenteve. Ky raport thekson se 

fenomeni i “normalizimit të urrejtjes” është bërë pjesë e komunikimit të përditshëm, ku opinioni publik e sheh 

urrejtjen si pjesë të pranueshme të debatit politik e kulturor. Këto të dhëna përforcojnë dëshminë se fenomenet 

nuk janë “import/prurje” vetëm nga jashtë; ato janë të rrënjosura në realitetin kosovar por shndërrohen dhe 

përhapen përmes rrjeteve dixhitale. 



Ky  realitet, siç vëren Linda Gusia, sociologe dhe profesoreshë universitare po rritet edhe nga mungesa e 

përgjegjësisë ligjore dhe institucionale. E ky ​​ekspozim i përsëritur ndaj urrejtjes online lidhet me rritje të ankthit, 

depresionit, mendimeve vetëdëmtuese dhe simptomave të stresit tek personat LGBTQ+. Në nivel BE-je, 

hulumtimet si ai i European Union Agency for Fundamental Rights (FRA) (2024) raportojnë rritje të 

ngacmimeve/urrejtjes së motivuar dhe shmangie të hapësirave publike, një shenjë e qartë e ngarkesës 

psikologjike ndërsa, në Kosovë, D4D Institute vëren se dhuna/urrejtja online ndaj grave dhe komunitetit 

LGBTQI+ ndikon drejtpërdrejt në mirëqenien dhe shëndetin mendor të të shënjestruarrve.

Urrejtja si spektakël

Për një person si Edoni, kjo më të vërtetë do të thotë se çdo video, koment apo status që trajton identitetin e 

tij mund të riprodhojë urrejtje të hapura dhe të kamufluara.

https://www.ndi.org/sites/default/files/INFORMATION%20DISORDERS%20IN%20KOSOVO%20-%202023-compressed_0.pdf
https://qkss.org/images/uploads/files/How_Disinformation.pdf?utm_source=chatgpt.com
https://www.reportingdiversity.org/wp-content/uploads/2022/07/MRHS_Kosovo.pdf?utm_source=chatgpt.com
https://kosovotwopointzero.com/wp-content/uploads/2025/05/Media-Monitoring-Report_Kosovo_ALB.pdf
https://fra.europa.eu/en/publication/2024/lgbtiq-equality-crossroads-progress-and-challenges?utm_source=chatgpt.com


Kur mediat bëhen pjesë e problemit

Një prej elementeve që e  lidh përvojën e Edonit me analizën e Gusisë është roli i mediave. Në vend që të 

sfidojnë urrejtjen, shumë media në Kosovë e ushqejnë atë. “Mediat nuk janë më forcë emancipuese . Po 

tingëlloj ashpër, por shumica nuk janë media, janë spektakël për klikime”. Në një mjedis ku lajmet sensacionale 

shiten si debat publik, individët që dalin jashtë normës kthehen në karikatura/meme. Kjo i ka ndodhë edhe 

Edonit, ku ai është kthyer në lajm për klikime”.



Për Gusinë, kjo nuk është vetëm çështje profesionale, por politike. “Edoni është dashtë me përfaqësu krejt 

një komunitet. Kjo është e padrejtë. Ai s’duhej të mbante barrën e përfaqësimit të të gjithë personave queer 

në Kosovë”.



Në realitet, ky është një mekanizëm i njohur i sistemit: shoqëria e vendos një individ në qendër të vëmendjes, 

e ekspozon, e konsumon dhe pastaj e braktis. Kështu, figura të tilla si Edoni bëhen viktima të një “observimi të 

vazhdueshëm” një formë moderne dhune ku shikimi kolektiv prodhon ankth, jo empati.



Në Kosovë, ashtu si në shumë vende të tjera, urrejtja nuk është më vetëm shprehje individuale është industri. 

Postimet që nxisin polarizim sjellin klikime, reklama, shikueshmëri. Ato mbajnë të gjallë ciklin e zemërimit dhe 

përçarjes. Në këtë mjedis, dezinformimi shërben si karburant: nga shpifjet ndaj figurave queer deri te 

narrativat që i paraqesin si “kërcënim për moralin publik”.



Për sociologen Linda Gusia kjo nuk është thjesht reflektim i provincës kosovare, por pjesë e një vale globale.


“Ka sponsorizim dhe përkrahje jo transparente të grupeve neokonservatore. Gjuha që po përdoret këtu nuk 

është importuar ka qenë gjithmonë këtu, por tani ka marrë përkrahje ndërkombëtare”, thotë ajo.


Ky përshkrim e shtron pyetjen se sa hapësirat tona online janë të sigurta për të qenët vetvetja dhe çfarë mund 

të ndodhë kur nuk janë?

Sociologia Linda Gusia e  analizon këtë realitet duke thënë që rrjetet sociale, përveç që kanë krijuar guximin për 

me qenë vetvetja, në të njëjtën kohë janë edhe kërcënim për jetën e personave queer. Ajo nënvizon se “sa më 

shumë që fuqizohet komuniteti, aq më shumë institucionalizohet kundërshtimi ndaj tij”, një formë e re e “push-

back” global, e vërejtur edhe në vendet e Ballkanit Perëndimor.



Në Kosovë, ky dualitet është veçanërisht i ashpër. Një brez i ri po e përdor internetin për të ndërtuar identitetin e 

vet, ndërkohë që valët e urrejtjes online po i shkatërrojnë hapësirat e tyre të sigurisë.



“Jemi në një kontekst patriarkal e konservativ”, thekson Gusia. “Çfarëdo hapi emancipues që ka ndodhë në 20 

vitet e fundit, sot është në rrezik”.



E krejt ky fenomen po kalon pa u dënuar dhe pa dhënë asnjë pikë përgjegjësie para institucioneve vartëse. Në 

një analizë nga Advocacy Center for Democracy and Human Rights, evidentohet mungesa e mekanizmave 

efektivë ligjorë për ndjekjen e rasteve të urrejtjes në Kosovë, duke përfshirë mos-trajnimin e duhur të 

prokurorëve dhe mungesën e bazës statistikore për këto raste.



Raportet si ai i KCSS-së e përforcojnë këtë alarm, duke theksuar se gjuha e urrejtjes në Kosovë ndodh në një 

ambient ku informacioni shpërndahet shpejt dhe verifikimi është i ngadalshëm. 

https://advocacy-center.org/wp-content/uploads/2023/10/Hate_speach_hate_crimes.pdf?utm_source=chatgpt.com


4

Liria e shprehjes vs Liria e Qenies

Diskutimi rreth “lirisë së shprehjes” shpesh përdoret për të justifikuar urrejtjen, ofendimet dhe bullizimet. Por, 

çfarë vlere ka një liri që dëmton jetën e tjetrit? Në internet, çdo koment, meme apo status është i mbështjellë 

me justifikimin e opinionit.



Por, siç thekson Gusia - “Nuk jemi më në kohën e performancës së demokracisë. Perdja  ka rënë. Kjo botë që e 

kemi njohur deri tash nuk është më”.



Ajo kërkon një strategji të re më radikale, më të lidhur me lëvizje të tjera sociale. “Ne s’mund të kërkojmë më 

vetëm një karrige në tavolinë. Tavolina s’duhet me ekzistu hiç. Strategjia jonë duhet të jetë e tokëzuar, e 

ndërlidhur me grupet tjera të margjinalizuara”.



Në thelb, kjo do të thotë të mos presësh më nga shteti apo nga “bashkësia ndërkombëtare” që të garantojë 

sigurinë. “Këta mekanizma nuk mund ta ndalin gjuhën e urrejtjes. Jemi në luftë, dhe duhet ta kuptojmë që ka 

me qenë më keq për këdo që është ndryshe”, paralajmëron ajo.



Ky është një paralajmërim, por edhe një thirrje për solidaritet.



Në fund të bisedës, Edoni, përkundër dhimbjes, mbetet i vendosur. “Nuk kam heq dorë nga Viktoria. Ka me u 

kthy, më e fuqishme dhe më e evoluar”, thotë ai.



Ky pohim, i thjeshtë por i fuqishëm, është një akt rezistence. Në një mjedis ku urrejtja zë vend në prime-time, 

të ekzistosh publikisht si queer është akt politik. Të flasësh për plagët e tua, është një formë e të mbijetuarit.


Dhe këtu ndoshta qëndron përgjigjja përballë dëmeve online: në rikthimin e njerëzores në qendër të debatit 

publik. Në një shoqëri ku dezinformimi po e deformon të vërtetën, rrëfimet si ai i Edonit dhe analizat si ajo e 

Gusisë janë të domosdoshme për të kuptuar se dëmet online nuk janë virtuale ato janë reale, trupore, 

psikologjike. Ato ndodhin në ekran, por jetohen në shpirt dhe trup njerëzor.



Për Gusinë, përgjigjja nuk qëndron vetëm te rregullat apo ligjet, por te solidariteti. “Sa më herët kuptojmë që 

jemi të lidhur si gra, queer, të varfër, të përjashtuar aq më shumë shans kemi për të  mbijetuar”.



Nëse interneti dikur ishte premtimi për një botë më të barabartë, sot ai është pasqyra e saktë e botës reale: e 

pabarabartë, e dhunshme, e fragmentuar . Por për ata që refuzojnë të heshtin, si Edoni dhe shumë të tjerë që 

sfidojnë urrejtjen me vetë ekzistencën e tyre, ekrani mund të mbetet ende një fushë beteje jo për famë, por 

për më shumë dinjitet!


Artikulli nga: Dardan hoti



+383 49 701 499www.cel-ks.org  info@cel-ks.org

Ky tekst mbështetet nga Ambasada e Holandës në Kosovë. Përmbajtja e këtij teksti nuk pasqyron qëndrimet e 

Ambasadës së Holandës në Kosovë.


